Heilsuárin av sjómati
	Heiti á verkætlanini:
Árin av at eta sjómat á vandan fyri postpartum depressión og hjartasjúku hjá kvinnum

	Endamál við verkætlanini:
Gagnligu árinini av fiski og fiskaolju við atliti at fyribyrging og viðgerð av hjartasjúku hjá monnum eru rættuliga væl skjalprógvað. Eitt nú vísti ein stór italsk kanning, at fiskur og fiskaolja í matinum kundi minka um vandan hjá monnum við blóðtøppi í hjartanum at doyggja árini aftaná. Tó at hjartasjúkur hjá kvinnum er eitt vaksandi vandamál um okkara leiðir er merkisvert litið av slíkum tilfari grundað á kvinnur.

Aftrat hesum er sannlíkt, at serligu, longu n-3 fitisýrurnar, sum ma. eru í fiskaolju, hava týdning fyri sjálva heilafunktiónina. N-3 fitisýrur eru í stórum nøgdum í heilavevnaði, og nýggjar kanningar benda á, at tvørrandi nøgd av hesum fitisýrum í matinum kann elva til tunglyndi. Eftirføðingar tunglyndi (PPD) kann ávirka kensluliga sambandið millum móður og barn, og tískil hava óbøtiligar fylgjur fyri barnið, mammuna og familjuna. 

Henda verkætlan snýr seg um møguleikan, at n-3 fitisýrur, ið finnast í fiski, kunnu verja móti sjúku. Hugsast kann soleiðis, at úrslitini fara at skjalprógva nakrar av fyrimununum við náttúrutilfonginum í Føroyum. Tær sjúkur, ið dentur serliga verður lagdur á eru hjartasjúkur og eftirføðingar tunglyndi, ella postpartum depressión (PPD).

